
Sarvaduhkhapariharakam Nrisimhastotram

సర్వదుఃఖపరిహారకం నృసింహస్తోత్రమ్

శ్రీగణేశాయ  నమః । శ్రీలక్ష్మీనృసింహాయ  నమః ।
నారాయణం నమస్కృత్య నరం చైవ  నరోత్తమమ్ ।
దేవీం సరస్వతీం చైవ  తతో జయముదీరయేత్ ॥ ౧॥
తప్తహాటకకేశాన్త జ్వలత్పావకలోచన ।
వజ్రాధికనఖస్పర్శ  దివ్యసింహ నమోఽస్తు తే ॥౨॥
పాన్తు వో నరసింహస్య నఖలాఙ్గకోటయః  ।
హిరణ్యకశిపోర్వక్షః క్షేత్రాసృక్కర్దమారుణః   ॥ ౩॥
హిమవద్వాసినః సర్వే మునయో వేదపారగాః ।
త్రికాలజ్ఞా  మహాత్మానో నైమిషారణ్యవాసినః  ॥ ౪॥
యేఽర్బుదారణ్యనిరతాః పుష్కరారణ్యవాసినః ।
మహేన్ద్రాద్రిరతా   యే చ యే హి విన్ధ్యాద్రివాసినః   ॥ ౫॥
ధర్మారణ్యరతా యే చ దణ్డకారణ్యవాసినః  ।
శ్రీశైలనిరతా   యే చ కురుక్షేత్రనివాసినః  ॥౬॥
కౌమారపర్వతే యే చ యే చ పమ్పానివాసినః ।
ఏతే చాన్యే చ బహవః సశిష్యాః మునయోఽమలాః ॥ ౭॥
సూతమభ్యర్చ్య తత్రైవ  స్థితవాన్మునయో  గతాః ।
ఇత్యేతత్సర్వమాఖ్యాతం పురాణం నారసింహకమ్ ॥౮॥
పఠతాం శ‍ృణ్వతాం నృణాం నరసింహః ప్రసీదతి  ।
సర్వపాపహరం పుణ్యం సర్వదుఃఖనివారణమ్ ॥౯॥
న తేషాం కోఽపి బన్ధస్తు  కదాచిదపి జాయతే ।
విష్ణవేఽర్పితమిదం  పురాణం సర్వకామదమ్ ॥ ౧౦॥
భక్త్యా చ వదతామేతత్ శ‍ృణ్వతాం చ ఫలం శ‍ృణు ।
శతజన్మార్జితైః   పాపైః  సద్య ఏవ విమోచితాః ॥ ౧౧॥

సహస్రకులసంయుక్తాః  ప్రయాన్తి  పరమం పదమ్ ।
కిం తీథైర్గోప్రదానైర్వా     తపోభిర్వా కిమధ్వరైః  ॥ ౧౨॥
అహన్యహని గోవిన్దం  తత్పరత్వేన శ‍ృణ్వతామ్ ।
య పఠేత్ప్రాతరుత్థాయ  పదస్య శ్లోకవింశతిమ్  ॥ ౧౩॥
జ్యోతిష్టోమఫలం  ప్రాప్య  విష్ణులోకే  మహీయతే ।
ఏతత్పవిత్రం  పూజ్యం చ న వాచ్యమకృతాత్మనామ్ ॥ ౧౪॥
ద్విజాన్నా విష్ణుభక్తానాం  శ్రావ్యమేతన్న  సంశయః ।
ఏతత్పురాణశ్రవణమిహాముత్రసుఖప్రదమ్    ॥ ౧౫॥
వదతాం శ‍ృణ్వతాం సద్యః సర్వపాపప్రణాశనమ్  ।
బహునాత్ర కిముక్తేన భూయోభూయోమునీశ్వరాః ॥ ౧౬॥
శ్రద్ధయాఽశ్రద్ధయా     వాపి శ్రోతవ్యమిదముత్తమమ్  ।
భారద్వాజముఖాత్సర్వే కృతకృత్యా ద్విజోత్తమాః ॥ ౧౭॥
సూతం హృష్టాః  ప్రపూజ్యాథ  సర్వే స్వం స్వాశ్రమం  యయుః ।
ప్రక్షీణపాపబన్ధాస్తే    ముక్తిం యాన్తి నరా ఇతి ॥ ౧౮॥
ఇతి శ్రీనృసింహపురాణే  సర్వదుఃఖపరిహారకం నృసింహస్తోత్రం  సమ్పూర్ణమ్  ।

